Әтнә муниципаль районы
Олы Әтнә урта гомуми белем бирү мәктәбе






Сүнмәс йолдыз


 
Әтнә районы Олы Әтнә урта мәктәбенең 
I квалификацион категорияле
озайтылган көн төркеме тәрбиячесе 
Сәмигуллина Лилә Әхтәм кызы 


Сүнмәс йолдыз
Максат:
1. Укучыларны күренекле драматург Кәрим Тинчуринның тормыш юлы, иҗаты белән таныштыру.
2. Укучыларның сөйләм телен үстерү, баету.
3. Күренекле драматург Кәрим Тинчурин шәхесе иҗатына карата мәхәббәт тәрбияләү.
Җиһазлау:
Кәрим Тинчуринның тормыш юлын һәм иҗатын яктырткан презентация, Кәрим Тинчурин портреты, фотокүргәзмә, китаплар күргәзмәсе, аудиоязма, видеоязма һ.б. 
Бәллүр кыңгырау күк чылтырап тора
Шушы исем – Кәрим Тинчурин ...
Хәтерләтеп милли сәхнәбезнең
Көмеш көзгеләргә тиң чорын. (Лена Шагыйрьҗан)
Тәрбия сәгате барышы. 
Тәрбияче:
· Исәнмесез, укучылар. Кәрим Тинчуринның тууына 125 ел тулуга багышланган тәрбия сәгатебезне башлыйбыз. Сез К. Тинчурин иҗаты белән якыннанрак югары сыйныфларда танышырсыз, бүген без әлеге бөек шәхеснең биографиясенә, аның турындагы истәлекләргә тукталырбыз. 
· Укучылар, сез К. Тинчурин турында ниләр беләсез?
Тәрбияче:
· Кәрим Гали улы Тинчурин 1887 елның 15 нче сентябрендә Пенза өлкәсе Беднодемьянск районы Белоозерка (Аккүл) авылында урта хәлле крестьян гаиләсендә туган. Әтисе җир эшкәртү, мал асрау белән шөгыльләнгән. Әнисе Мәхмүдә апа йомшак күңелле, укымышлы хатын булган. Әтисе Кәримне эшче, үзенең булышчысы итеп күрергә теләгән. Әнисе бу исәптән Гали абзый белән һич кенә килешергә теләмәгән һәм күрше авыл мәдрәсәсендә белем алган 13 яшьлек Кәримне, бер танышларына ияртеп, Казанга “бәхет эзләргә” җибәрә.
Әлеге урында К. Тинчуринның тормыш иптәше Заһидә Тинчуринаның язучы Рабит Батуллага сөйләгән сүзләрен тыңлап китик әле.
1нче укучы:
“...Атасы белән Кәрим дус түгел иде. Әнисе мулла кызы. Тәрбияле, укымышлы хатын иде, мәрхүмә. Кәримнең атасы белемсезрәк, ләкин хәлле крестьян иде. Каралты-кура нык. Ләкин ялчы тоткан кеше түгел. Үзе эшли бөтен эшне. Үз көче, балаларның көче белән көрәйгән хуҗалык иде ул. Шуңа күрә ул Кәримне хуҗалыкта калыр, эшче – ярдәмче булыр, дип үстергән, өметләнгән. Каенанам исә, Мәхәммәткәрим бик зиһенле бала, аны укытырга, Казанга җибәрергә кирәк, дигән фикердә тора. Атасы моңа бик тә каршы була, эшче кул хуҗалыктан китә ләбаса. Әнисе Кәримне, яшертен генә, Казанга озата. Кәрим атасының фатихасын алмыйча киткән кеше. Шуның аркасында каенанам белән каенатам арасында гомерлеккә ризасызлык кала. Бәлки, шуңа күрәдер дә Кәрим кунакка кайткач та, атасы белән утырып сөйләшмәде. Атасы да гомер буе эшне минем аша йөртте. Турыдан-туры ул Кәримгә дәшми иде. Кәрим дә минем аша гына әйттерә иде сүзен. Тел яшерәләр иде алар. Каенатам белән без бик дус идек. Ул һәрвакыт миңа: “Зәйдә!” – дип эндәшә иде. Кәрим әнисен үлеп ярата иде. Әнисе дә: “Мөхәммәткәримем!” – дип кенә сөйләшә иде.”
Тәрбияче:
· Рәхмәт.
· Казанда Кәрим бер чәйханәгә савыт-саба юучы булып урнаша. Эшләп бераз акча туплагач, шул елның көзендә Казанның атаклы “Мөхәммәдия” мәдрәсәсенә укырга керә. Анда уку елларында әдәбият һәм сәнгать белән тирәнтен кызыксына. Мәдрәсә белеменнән тыш үзлегеннән дә күп укый. “Мөхәммәдия”дәге укыту-тәрбия тәртипләре белән ризалашмыйча, 1906 елда мәдрәсәне ташлап чыккан 87 шәкерт арасында К. Тинчурин да була. Аннары ул төрле эшләр башкара, мөгаллимлек итә, әдәби иҗат белән кызыксына башлый. Нәтиҗәдә, аның “Моназарә” исемле беренче комедиясе туа, бер-бер артлы башка пьесалар языла. 1910 нчы елда ул Г. Кариев җитәкчелегендәге “Сәйяр” труппасына керә һәм үзен талантлы артист итеп таныта.
Үзе уйнау белән бергә, К. Тинчурин труппаның репертуарын баетуга да көчен бирә, бер-бер артлы пьесалар яза. “Хәләл кәсеп” (1910), “Шомлы адым” (1912), “Беренче чәчәкләр” (1913), “Соңгы сәлам” (1917) исемле драмалары, “Назлы кияү” һәм “Җилкуарлар” (1916) дигән комедияләре татар драматургиясенә өметле яңа иҗатчы килүен күрсәтәләр. Әлеге урында К. Тинчурин замандашы Шәриф Байчура истәлеген тыңлап китү урынлы булыр. 
2 нче укучы:
“1911 ел. Җәй айлары. Бу вакытта мин элекке Әрмәнски (хәзерге Спартак) урамында бер рус гимназисты белән берлектә хосусый квартирада бүлмә алып яши идем. Үзем бер типографиядә корректор булып эшлим һәм шул ук вакытта русча учительлеккә әзерләнәм.
Беркөнне кичкә табарак өйгә кайтып барганда, танышым Якуб Байбурин белән очраштык һәм бер юнәлештә китеп бардык. Сәйләшеп бара торгач, хәзерге Такташ урамына килеп җиттек. Шунда ул миңа: “Әйдә, безгә кереп утырыйк”, - диде һәм без Такташ урамындагы хәзер 10 нчы номерлы ике катлы агач йортның өске катына барып кердек. Өч бүлмә һәм кухнядан торган бу квартирада Фатих Әмирхан, Кәрим Тинчурин, Якуб Байбурин һәм Фатихны күтәреп йөртүче бер егет тора икән. Якуб мине “русча укучы егет” дип таныштырды. Гәрчә мин моңа кадәр дә Фатих һәм Кәрим белән очрашкалаган булсам да, болай өй шартларында турыдан-туры утырырга туры килмәгән иде әле. Аларның буш вакытлары булды, ахры, төрле темаларга шактый озак вакытлар сөйләшеп утырдык. Шуннан соң мин якын күрше булган бу өйгә еш кына кергәли торган булдым. Алар янына Г. Тукай, Х. Ямашев, Г. Камал, Г. Коләхметов, Г. Кариев һәм башкалар килеп йөри иде. Кәримнең дә язучы һәм драматурглык нигезләре әнә шул шартларда, шул даирәдә салына. Озакламый “Кояш” газетасы һәм “Аң” журналы чыга башлый. Кәримнең “Ак чибрик” дигән хикәясе басыла. Минем белүемчә, бу аның беренче әдәби хезмәте иде. Шул ук чорда Кәрим “Сәйяр” труппасында да артист буларак актив катнаша, ул анда Үзбәк-Тинчурин дигән исем белән йөри.” 
Тәрбияче:
· Театрда эшләүдән тыш, К. Тинчурин “Эш” исемле татар газетасын чыгаруда да катнаша. Ул биредә күренекле драматург Г. Камал белән бергә эшли.
Октябрь инкыйлабыннан соң, Казаннан “ак чехлар” куылгач, 1918 елның көзендә К. Тинчурин “Сәйяр” труппасының җитәкчесе итеп билгеләнә. Ватандашлар сугышы елларында Кызыл Армиянең сәяси идарәсе карамагындагы “Унөченче театр труппасы”ның баш режиссеры һәм җитәкчесе була. 1920 елда хәрби округның сәяси идарәсе тарафыннан Самара шәһәрендә ачылган театр студиясендә укытучы һәм баш режиссер, 1921 елда Оренбург шәһәрендә Г.Кариев исемендәге татар пролетар театр труппасының җитәкчесе вазыйфаларын башкара. 1922 елда Ташкентта Гыйльми Советның театр сәнгате бүлеге мөдире булып эшли. 
Әлеге еллар турында Заһидә Тинчуринаның истәлекләре кызыклы.
3 нче укучы:
· “Самарада татарлар өчен студия ачканнар иде. О-о, ул студиянең әһәмиятен бәяләп кенә бетермиләр. Шул, әһәмиятле булганга, күрәсең, ул студияне яптылар. Ачлык, ил тыныч түгел, янәсе. Студиядә илле биш кеше иде. Шуннан безне Ырынбурга җибәрделәр. Анда да ачлык, тиф таралган. Халык кырыла. Артистларга, кеше башына илле грамм икмәк. Дәүләтшин исемле бер артистыбыз тиф белән авырып сәхнәдә үлде. Артистларыбыз тарала башлады. Шул вакытта Кәрим Ташкенттан хәбәр алды. Анда, Ташкентта, наркомпрос Шәһит Әхмәдиев иде. Шул язган: “Нигә анда ачка үлеп ятасыз? Ташкентка килегез! Үзем урнаштырырмын!” Шуннан Кәрим, кырык биш кешене алып, Ташкентка китәргә карар кылды.” 
4нче укучы:
“Кәрим кешеләрне юата: – Ташкентта минем якын дустым нарком булып утыра – Шәһит Әхмәдиев! Безнең эшләрне ул җайлар, иншалла, тамагыгыз тук, өстегез бөтен булыр, - ди.
Халык шатлана. Ләкин поезд барган саен, шатлыклар сүнә бара. Дөресрәге, поезд акрын бара. Туктый-туктый егерме ике тәүлек бардык. Ачыга башлады халык. Өчәр-дүртәр тәүлек дала уртасында торабыз. Күңеллләр боек. Менә шул чакта Кәрим әкият сөйли иде. Дөм караңгы дала уртасында поезд тора. Чыгарга, берәр җиргә барып килерлек түгел. Ач. Хәл китмәсен өчен бөтен кеше сузылып ята, йокларга тырыша. Кәрим, әкият сөйләп, ачлык хисен оныттырырга тырыша иде.
· Кәрим абый, әкият сөйлә инде! – дип йөдәтеп бетерәләр иде артистлар. 
· Юк, сөйләмим! – ди Тинчурин. – Ату җылыйсыз.
· Еламыйбыз, сөйлә, зинһар, – дигәч, Тинчурин әкият башлый. 
Ул үзе шундук уйлап чыгарып сөйли иде. Куркыныч, кызганыч әкиятләр иде алар. Кичләр буе, төннәр буе әкият сөйли Тинчурин артистларына. Ул фантазиягә бик бай иде. Ач кешеләрнең күңелен күтәрә белә иде. Психолог иде ул. Бик оста сөйли иде әкиятне.” 
5нче укучы:
“Бер тапкыр вагоныбызны составтан өзеп, шыр дала уртасында калдырдылар. Тирә-якта авыллар-кышлаклар да юк. Разъездда бер кеше. Шуның әйтүенә караганда, еракта, әллә ничә чакрымда, бер татар авылы бар икән. Өч тәүлек ач утыргач, артистлар түзмәде, шул татар авылына барырга, ни дә булса юнәтергә булдылар. Габдрахманова, Баембәтова, Бадамшина – өчәү шул авылга чыгып китте. Корбан гаете вакыты иде. Бер көн юк болар, ике көн юк. Борчыла башладык инде. Берзаман күп итеп ризык төяп кайтып җиттеләр. Ат белән китереп куйдылар боларны. Ул авылда наданрак халык яши икән. Абыстайлары да, муллалары да юк икән. Әмма дини бәйрәмне корбан чалып бәйрәм итәләр ди. Безнең кызлар, табын алдына утыргач, алмаш-тилмәш Коръән укып җибәргәннәр. Шаккаткан авыл халкы. Аштан ашка йөреп арып беткәннәр. Без тагын ач үлемннән котылып калдык. Шулай итеп, Ташкентка барып җиттек.” 
Тәрбияче:
·  Рәхмәт. Аннары ул Казанга кайта. 20 нче елларда К.Тинчурин “Йосыф белән Зөләйхә”, “Тутый кош”, “Сакла, шартламасын”, “Казан сөлгесе”, “Американ”, “Сүнгән йолдызлар”, “Җилкәнсезләр”, “Зәңгәр шәл”, “Хикмәтле доклад”, “Ил” һәм 30 еллар башында “Кандыр буе”, “Алар өчәү иде” пьесаларын иҗат итә.
Татарстанның һәм Россиянең халык артисткасы Фатыйма Ильская истәлеген тыңлап китик.
6 нчы укучы:
“Кәрим Тинчурин исеме телгә алынуга, аны һәркем драматург, режиссер, артист итеп күз алдына китерә. Кәрим ага моннан тыш гаҗәп сөйкемле, саф күңелле, холкы һәм эчке табигате, тышкы кыяфәте, үзен-үзе тотышы белән чын интеллигент иде. Ул – талантлы артистлар коллективын тәрбияләгән кеше. Безнең күңелләрдә ул шулай яши. 
Менә ул театрга килеп керә. Без барыбыз да, ирексездән, аның тирәсендә җыелабыз. Күңел үзеннән-үзе аңа тартыла, чөнки аның нинди дә булса яңалык алып килгәнен белеп торасың. 
– Менә яңа пьеса алып килгән идем әле, – ди ул. – Акка күчереп чыкканчы, бергәләп укып чыксак, ничек булыр икән ? 
Без, “Сәйяр” труппасының барча кешеләре, аның тирәсенә түгәрәкләнеп утырабыз һәм аның укыганын йотлыгып тыңлыйбыз. Без үз фикерләребезне әйтәбез. Тинчурин һәр сүзне бик җитди кабул итә. “Мин моны уйлармын әле, бу җөмләне чыннан да карарга кирәк икән”, – дип, кулъязмасының читенә билге куя иде.” 
Тәрбияче:
– Рәхмәт. К. Тинчурин С. Сәйдәшев белән берлектә “Зәңгәр шәл”, “Сүнгән йолдызлар”, “Ил”, “Кандыр буе” әсәрләрен иҗат итә. Аның пьесаларын дустының сокландыргыч музыкасы тагын да җанландыра, сәнгатьлелеген баета һәм тамашачыны җәлеп итә. 
Бу уңайдан, З. Тинчурина белән Татарстанның халык артисткасы Галия Кайбицкая истәлекләрен һәм аудиоязмада “Мәйсәрә җыры”н тыңлап китик.
7 нче укучы:
– Галия Кайбицкая: “Кәрим Тинчурин, Салих Сәйдәшев, Таҗи Гыйззәт, Мирхәйдәр Фәйзи, Фәтхи Бурнаш һәм башка, һәм башка шундый кыйммәтле сәнгать эшлеклеләрен искә алдым исә, минуты белән узган гомерем матур булып күз алдыма килеп баса. Инде шул рәсемгә дикъкать белән бераз тукталсаң, бөтен гәүдәң тетрәп, йөрәгең белән шатланып, сөенеп куясың. Бу бер дә гаҗәп түгел. Шундый бөек кешеләребезнең исемнәрен искә алып, күз алдында җанландыра аласың икән, йөрәгеңнең сөенүе үзе бер зур бәхет булырга тиеш, дип аңлыйм.
Кәрим Тинчурин, Салих Сәйдәшевләр белән фикерләребез бер булып, бер театр эчендә күп еллар иҗат итәргә туры килде миңа. Шул бергә иҗат итү дәверен мәңге оныта алмас дәрәҗәдә сагынып һәм зур горурлык белән искә алам.” 
8 нче укучы:
– Заһидә Тинчурина: “Бервакыт Кәрим берьюлы ике велосипед сатып алды. – Нигә сиңа ике велосипед? – дим. – Берсе Сәйдәшкә! – ди.
Кәрим С. Сәйдәшевне велосипедка атланып Татарстан авылларына йөрергә чыгарга күндергән икән, янәсе, язылачак пьеса өчен материаллар җыярга. Шулай велосипедларга атланып чыгып киттеләр болар. Бик озак йөргәннән соң әйләнеп кайттылар. Йөрүләре бушка булмады, алар икесе бергә “Кандыр буе” исемле музыкаль драма иҗат иттеләр.
“Мәйсәрә” җырын тыңлау.
Тәрбияче:
– 30 нчы елларның катлаулы, каршылыклы сәяси-иҗтимагый мохите К. Тинчуринга да килеп җитә. 50 яше тулган көннәрдә – 1937 елның 17 нче сентябрендә ул “халык дошманы” дип нахакка гаепләнеп кулга алына һәм 1938 нче елның 14 нче ноябрендә атып үтерелә.
К. Тинчуринны алып китү моменты Заһидә Тинчурина истәлекләрендә төгәл тасвирланган. 
9 нчы укучы: “Ишетәм: ишектә кеше бар. Ачсам, бер офицер, капитан бугай, ике боец. Ул чакларда солдатларны “боец” диләр иде. Ике боец, рөхсәт сорап тормыйча, мине бер кырга төртеп, өйгә керделәр. 1937 елның 15 сентябреннән 16сына каршы төндә булды бу хәл. 15 сентябрь көнне театрда бик тә хантамалы бәйрәм ясадылар. Шул төнне алдылар да. Театр уйныйлар. Әзерләнгән юбилейны уздырырга мөмкинлек бирәләр дә, бәйрәм табыны узгач та, килеп алалар. 
Кулга алу өчен прокурор санкциясе дә, ордер да юк килеш, хәрби киемле өч кеше өйгә басып керә дә, капитан әйтә: “СезТинчурин Кәрим буласызмы? Киенегез, тиз булыгыз!” – дип боера. 
10 нчы укучы:
– Йокы аралаш Кәрим башта берни дә аңламый тора. Ике боец идән уртасында кәгазьләр актара. Нидер эзлиләр. Үзләре ни өчендер бик ашыга. “Тиз булыгыз!” – дип кычкыра капитан боецларга. Һәм үзе дә эшкә тотына. Кәрим киенгән арада, капитан күн чемоданны тартып чыгарды. Ул чемодан эчендә Тинчуринның кулъязмалары иде. Ни өчендер капитан шул чемоданга ябышты. Стенага эленеп куйган ау мылтыгын “конфискацияли”. Күренеп тора: документ, ордер юк, исемлек төземиләр, кул куйдырмыйлар. Кычкыртып талау барганын мин хәзер аңлыйм инде. Бу мылтыкны Тинчуринга дивизия командиры бүләк иткән иде. Именной мылтык. Көмеш калайга Кәрим Тинчуринның исеме чүкеп язылган. Боецлар немецский язу машинкамны алдылар. Бик сирәк, кыйбат машинка иде. Капитан келәмдәге алтын хәнҗәрне кесәсенә салды. Бу хәнҗәр инкрустация белән эшләнгән чын сәнгать әсәре иде. Кәримнең юбилеена кемдер, Кавказ кунакларымы бүләк иткән иде. Азәрбайҗаннар бугай. Ул арада Тинчурин киенеп бетте. Тегеләр һаман актарыналар, тентиләр. Кәрим мине тәрәзә төбенә утыртты да, иң өстемә кулын салып: “Әйдә, Заһидә, соңгы тапкыр тыныч кына бергә утырып калыйк әле”, - диде. Без икәү тегеләрнең өй актарганнарына игътибар итмичә генә соңгы мизгелләрне уздырдык.”
Тәрбияче:
[bookmark: _GoBack]– Бары 1955 елны гына әдип тулысынча акланды. Аның бай иҗаты халыкка кире кайтарылды, әсәрләре сәхнәгә менде. 1989 нчы елны Татар дәүләт драма һәм комедия театрына К. Тинчурин исеме бирелде. Шулай итеп, мәшһүр татар драматургы К. Тинчуринның данлы исеме һәм бай иҗаты мәдәниятебез тарихында мәртәбәле урынын алды.
· Укучылар, бүгенге тәрбия сәгатендә сез драматург, артист, режиссер К. Тинчурин турында нәрсәләр белдегез?
· Тәрбия сәгатебезне якташыбыз Лена Шагыйрьҗан шигыре белән тәмамлыйбыз. Бүгенге тәрбия сәгате К. Тинчурин шәхесенә, иҗатына карата зур кызыксыну уяткандыр дип ышанасы килә.
Бәллүр кыңгырау күк чылтырап тора
Шушы исем – Кәрим Тинчурин...
Хәтерләтеп милли сәхнәбезнең
Көмеш көзгеләргә тиң чорын.
Борылып карап узган гомерләргә,
Эх җегетләр, димен, әй кызлар...
Без түгелме гасыр чатларында –
Җилкәнсезләр, сүнгән йолдызлар?..
Юк, без исән әле... Сүнмәбез дә
Каләм белән сәхнә барында.
Кара урман саклар халык җанын,
Көчен-моңын саклар – барын да...
Тере җилләр ул җыр-хәбәрләрне
Һәр ягына сибәр дөньяның.
Безнең күңелләрдә гомер бакый
Ул җилләрнең юк та тынганы...
Шул җилләрдә җилфер-җилфер килә
Зәңгәр шәле, Казан сөлгесе...
Тәгәрмәч күк хәрәкәттә сәхнә –
Милләтемнең яшәү билгесе.
...Исемеңне сәхнә пәрдәсенә
Чигеп куям, Кәрим Тинчурин! –
Хәтерләтеп торсын Театрның
Шомлы чынбарлыкка тиң чорын...
